
   Эп вăрçăра

Ним паллисĕр пуç хутăм пулсан та,

Ним хыпарсăр çухалчĕ тесе,

Ай, ан шутлăр.

Эп çухалмăп яланлăх,

Çумра çук пулсан та,

Кашни çапăçу хирĕнче юнашар мана курăр.



Эп вăлкĕшен ялав пек

Яланах малта пулăп,

Çĕнтерӳçĕ пулса,

Тăшмана ишĕп, ватăп.

Кĕрешӳ хирĕнче

Пулăп эп чăн-чăн Улăп,

Хăратса тăшмана ялан тăрĕ ман ятăм.



Эп çухалмăп, туссем,

Çакна пĕлсех тăрăр.

Чăн-чăн юрăçă ячĕ çӳлти çăлтăр пек.

Тăшмансем тапăнсассăн,

Туссемĕр, ан хăрăр,

Ялан сирĕнпе пулăп эп пурнăç пек.

